​​​​​​​​​​​​​ተዓሺጉ ኢልካ ቅድሚ ንመንግስቲ ምሕማይ ስለምንታይ ምባልዶ ኣይምሓሸን?
    ኣብ ሃገርና ገለ ትካላት ድሕሪ እኹል መጽናዕቲ ምግባር ብትእዛዝ ዝምልከቶ ኣካል ከም ዝዕሸጋ ተገሩ። መብዛሕትኤን መንግስቲ ንህዝቢ ድሓን ኣገልግሎት ይህባየን ኢሉ ኣዎንታዊ ቖላሕታ ዘንበረለን እየን ነይረን። ስለምንታይ ድኣ ተዓሺገን ንዝብል ሕቶ መልሱ ካብ ዝምልከቶም ኣካላት ክርከብ ይከኣል።  ብሓፈሻዊ ኣረኣያ ክንጥምቶ ከሎና ግን ሓደ ባዕልና ክንምልሶ እንኽእል መልሲ ኣሎ። ንሱ ከኣ ሕጊ ወይ መምርሒ ስለ ዝጠሓሳ ምዃኑ ክንርዳእ ንኽእል።  ዝርዝር ምኽንያቱ ህዝቢ ክፈልጦ ዝግብኦ እንተኾይኑ ክሳብ ብማዓልቱ ዝግለጽ ዓቕሊ ምግባር ይድለ።  ብእምንቶይ ግን ምኽንያት መዔሸጊ ነቶም ተዋሳእቲ ድኣንበር ንኻልእ ዝምልከት ኮይኑ ኣይስምዓንን።  እንተድኣ ኮይኑ ከኣ ንዑኡ ዝምልከት ኣካል ስለ ዘሎ ትሒም ምሒም ዘብል ምኽንያት የብሉን።  

    እቲ ካብ ኩሉ ዘገርም ግን ዝፈለጥካዮ ዘይብልካ ንመንግስቲ ከተማርርን ንገለ ሰበስልጣናት ኣስማቶም እናጠቐስካ ክትራገም እሞኽኣ ኣብ ዘይምልከተካ ጉዳይ ብጣዕሚ ዘሕዝን እዩ።  ኣነ ንሰባት ኣይኮንኩን ዝሕለቕ ዘሎኹ። እቶም ኣብ ፈቖዶ እንዳሻሂ ኮይኖም ነገራት ከኮማስዑ ዝውዕሉ ኣብ ሃገርና ክንደይ ጽቡቕ ነገራት ይስራሕ ኣሎንዶ ብዛዕብኡ ዘይዛረቡ።  ዓዲ ሃሎ ካብ ኣስመራ ስድሪ እያ። ግን ብኽንድዚ ሚእታዊት እኳ እንተዘይበልኩ ካብ ህዝቢ ኣስመራ መብዛሕትኡ ኣይፈልጣንዩ።  ህዝቢ ኤርትራ ከኣ ብኸምኡ መልክዕ። ተውጽኣሉ ወጻኢታት የለን፥ ሳላ ምክልኻል ሓይልታትን ኣገልግሎትን ሰጥ ዝበለ መገዲ ጽርግያ ኣሎ።  መንግስቲ መጉዓዝያ ኣብ ኩሉ ከምዝባጻሕ ገሩ።  ደቕታትና ዝሰርሑዎ ዘለዉ ዓለም ዘዛርብ ስርሓት ኣብ ዘዘለዉዎ ከድካ ክንዲ ምትብብዖምን ምምስጋኖም ናይ በላበሎው ባእታ ምዃን ካብ ሃገራዊ ሓላፍነት ምዝንጋዕ ኮይኑ ይስማዓኒ። ዝኸዱ የለዉን ማለተይ ኣይኮንኩን።  ግን ክንደይ ዝኾኑ?

    ኣብቲ ቀንዲ ነጥበይ ክምለስ ትካላት ተዓሺጉ ዕዳጋ ዝሰኣነ ሰብ የለን። ግን ከምቲ ኩለን ተኸፊተን ከለዋ ኣይከውንን። ብምዕሻገ ዝተሓጎሰ ህዝቢ ይበዝሕ ካብቶም ምኒን ዝንሉ። ምኽንያቱ ሕጊ ከም ዝተጣሕሰ ስለ ዝፈልጥ።  ፈራሕ ኣይሞተ ደፋር ኣይሞተ ላንጋላንጋ ሞተ ከምዝበሃል፥ ፈራሕ ስለዘስቕጥ ዝትንክፎ የብሉን፥ ደፋኣር ብጋህድን ብቅንዕናን ስለ ዝዛረብ እዚ’ውን ኣይትንከፍን፡ እቲ ላንጋላንጋ ግን ለኽባጥ ሓንቲ ከይፈለጠ ብበላበሎው ተጻናጺኑ ስለ ዝዛረብ እንተተረኺቡ ገበኑ ዓቢዩ።  
ኣብ መደምደምታ ክብሎ ዝደሊ፥                                                              1) ኣብ ዘይምልከተና ኣይንእቶ                                                                 2) ብዛዕባ ዘይንፈልጦ ነገራት ኣይንዛረብ                                                              3) መዘናግዒ ቦታታትና መሕመዪ ኣይንግበረን                                                   4) ብኣዎንታዊ ስራሓትና ንኽራዕ                                                                    5) ጉድለታትና ብጋህድን ኣዎንታዊ መንፈስን ንመያየጠሎም                                     6) ካብ በላበሎው ንጠንቀቕ                                                                 7) ንዝሰርሕ ምምስጋን ንፍቶ 
እዚ ምስ ንገብር እቶም ኣብ ውሽጢ ይኹን ኣብ ወጻኢ ኮይኖም ሓድነትና ክበታትኑ፥ ግስጋሰ ህንጸት ሃገርና ክገትኡ ዝሓስቡ ቦታ ኣይህልዎም።

ነባሪ ዝኽሪ ንሰማእታትና                                                              ዓወት ንሓፋሽ                                                                                  ገብረንጉስ መስመር                                                                                   መጋቢት 26,2018

